
Gjyqtari Sandër Simoni bindi KPK se 

nuk kishte dijeni për dënimin e Valdrin 

Pjetrit në Itali 
Komisioni i Pavarur i Kualifikimit konkludon se gjyqtari Sandër Simoni e ka 

plotësuar me saktësi e vërtetësi deklaratën e kontrollit të figurës. Gjithashtu, 

pretendimet e DSIK se mundej që Simoni të kishte influencuar në disa çështje u 

rrëzuan nga Komisioni, pasi rezultoi se ai nuk kishte qenë anëtar i trupave 
gjykuese. 

Kryetari i Gjykatës së Posaçme të Shkallës së Parë për Korrupsionin dhe Krimin e 
Organizuar, Sandër Siomoni është vlerësuar pozitivisht në të tri kriteret e rivlerësimit 
nga Komisioni i Pavarur i Kualifikimit, KPK. 

Simoni e ka bindur Komisionin lidhur me padijeninë e tij gjatë plotësimit të formularit 
të pastërtisë së figurës për procedimin penal në Itali ndaj kushëririt Valdrin Pjetri, fakt 
që u bë publik në vitin 2019 – si dhe për mospërfshirjen e tij në disa çështje penale 
të referuara nga Drejtoria e Sigurimit të Informacionit të Klasifikuar, DSIK. 

Sandër Simoni ka mbaruar Shkollën e Magjistraturës në vitin 2000 dhe ka punuar 
fillimisht si gjyqtar në Gjykatën e Shkodrës. Në dhjetor 2003, Simoni u emërua 

https://www.reporter.al/autor/edmond-hoxhaj/
https://www.reporter.al/wp-content/uploads/sandersimoni.jpg


gjyqtar i Gjykatës së Krimeve të Rënda dhe në vitin 2004 u promovua si kryetar i 
kësaj gjykate. 

Paralelisht me punën si gjyqtar, Simoni është angazhuar në mësimdhënie si në 
Shkollën e Magjistraturës ashtu edhe në Fakultetin e Drejtësisë. Në fund të vitit 
2019, Simoni u caktua përkohësisht kryetar i Gjykatës së Posaçme për Korrupsionin 
dhe Krimin e Organizuar deri në një vendim përfundimtar të institucioneve të 
vetingut. 

Në vendim thuhet se në deklaratën për kontrollin e figurës të plotësuar në vitin 2017, 
Simoni ka shënuar se nuk ka pasur dijeni nëse anëtarë të familjes kanë kontakte të 
papërshtatshme apo janë të përfshirë në krimin e organizuar. 

Komisioni vëren se, në vitin 2019, është vënë në dijeni nga mediet që Valdrin Pjetri, 
kushëriri i parë i gjyqtarit Simoni, ka qenë i dënuar në Itali në vitin 2003 për trafik 
lëndësh narkotike. Për mosdeklarimin e këtij fakti, Valdrin Pjetrit ju mohua mandati i 
kryetarit të Bashkisë së Shkodrës i fituar gjatë zgjedhjeve vendore të 30 qershorit 
2019, që u zhvilluan pa pjesëmarrjen e opozitës. 

Në shpjegimet e tij, Simoni ka deklaruar se nuk kishte pasur dijeni për dënimin e 
Pjetrit dhe se e kishte mësuar nga media si gjithë të tjerët. 

“Unë e kam ndjekur si qytetar këtë proces nga mediat, ku kam ndjekur dhe 
deklaratat e tij se nuk ka probleme me drejtësinë, e më vonë se nuk ka qenë në 
dijeni të tyre. Ai me këto qëndrime ka marrë përsipër vetë pasojën që rrjedh nga 
mosdeklarimi i një situate të tillë. Për pasojë, unë nuk kisha si ta dija kur publikisht ky 
fakt nuk njihej, as nga opinioni e as nga institucionet përgjegjëse që kanë lejuar 
kandidimin e tij për t’u zgjedhur si kryetar bashkie”, ka shpjeguar Simoni. 

“Asnjë nga familjarët e mi, as nëna dhe as prindërit e tij me të cilët kam diskutuar më 
pas, nuk ishin në dijeni të asnjë fakti të tillë të pretenduar. …Ne dinim vetëm faktin 
që ai ka qenë student në Itali”, ka shtuar ai. 

Simoni ka sqaruar për Komisionin se është takuar rrallë me Pjetrin, vetëm në raste 
familjare, si dasma apo ceremoni, kur kanë qenë të ftuar nga të afërmit e tyre tës 
përbashkët. Sipas tij, nuk kanë ndonjë marrëdhënie të afërt, për shkak të moshës, si 
dhe distancës që ka mbajtur për shkak të angazhimit të Pjetrit në politikë. 

Gjyqtari Simoni ka pohuar se ai nuk ka kryer asnjë udhëtim me kushëririn e tij 
Valdrin Pjetri dhe ka kërkuar që kjo gjë të verifikohet nga Komisioni. 

“Nga verifikimi në sistemin TIMS, nuk rezultoi që subjekti i rivlerësimit dhe shtetasi 
V.P. të kenë udhëtuar bashkë në të njëjtat data apo në të njëjtin automjet apo linjë 
ajrore”, konstaton KPK. 

“Subjekti i rivlerësimit e ka plotësuar deklaratën për kontrollin e figurës në datën 
25.1.2017, ndërkohë që dënimi i shtetasit V.P. është dhënë në vitin 2003 në Itali dhe 
ngjarja është bërë publike në Shqipëri në vitin 2019, nuk u vërtetuan lidhje apo 
kontakte të vazhdueshme shoqërore mes tyre, përveçse atyre familjare. Subjekti e 
ka plotësuar me saktësi dhe vërtetësi deklaratën e kontrollit të figurës duke dhënë 
shpjegime të plota dhe bindëse në lidhje me marrëdhënien e tij me shtetasin V.P.”, 
konkludon Komisioni. 

DSIK paraqiti në KPK dy raporte kontradiktore për gjyqtarin Sandër Simoni. Në të 
parin konstatoi përshtatshmërinë për vazhdimin e detyrës – ndërsa në të dytin 



ngrinte dyshime se mund të kishte influencuar në katër çështje. Raporti i dytë i DSIK 
është rrëzuar nga Komisioni si i pabazuar në prova. 

Pas dhënies së shpjegimeve nga Simoni si edhe verifikimi i të dhënave të dërguara 
nga DSIK, ka rezultuar se subjekti i rivlerësimit nuk kishte gjykuar çështjes për të 
cilat pretendohej, si edhe nuk kishte qenë kryetar gjykate në periudhën e shqyrtimit 
të tyre. 

“Në këtë rast DSIK-ja dhe Grupi i Punës nuk ka zbatuar detyrimin që rrjedh nga neni 
39 i ligjit paragrafi 1 i tij për të bërë verifikimin nëse informacioni është i saktë dhe 
nëse vërtet ka kontakt të papërshtatshëm apo jo. Minimalisht Grupi i Punës duhej të 
verifikonte nëse unë kam qenë gjyqtar në çështjet që pretendohet se është ndërhyrë 
e nëse ka prova për kontakt të papërshtatshëm. Në këtë rast është marrë e futur në 
Raport apriori informacioni i institucionit të verifikimit…”, ka deklaruar Simoni. Sipas 
tij, DSIK duhej të kishte verifikuar nëse informacioni ishte ndonjë rast mashtrimi, gjë 
që se ka bërë. 

Simoni ka shpjeguar se është treguar gjithmonë i kujdesshëm gjatë ushtrimit të 
detyrës së tij dhe se në dy raste, në vitin 2007 dhe 2011 ka kryer kallëzim penal në 
Prokurorinë e Tiranës ndaj dy personave që abuzonin me emrat e gjyqtarëve, të cilët 
më pas janë dënuar për “mashtrim” dhe “shpifje për shkak të detyrës”. 

Në vendim thuhet se nga verifikimi i kryer prej Komisionit nuk ka rezultuar që Simoni 
të kishte lidhje me çështjet penale të evidentuara në raportin e dytë të DSIK-së. 

“Nuk u vërtetua pjesëmarrja e subjektit të rivlerësimit, në pozicionin e anëtarit apo 
kryesuesit të trupës gjyqësore, në proceset gjyqësore me persona të dyshuar si të 
përfshirë në krimin e organizuar, duke hequr çdo dyshim mbi përfshirje të subjektit të 
rivlerësimit në veprimtari korruptive”, konkludon Komisioni. 

Komisioni nuk identifikon probleme për kriterin e pasurisë duke konkluduar se 
gjyqtari Simoni ka pasur burime të ligjshme financiare për të justifikuar investimet, 
kursimet dhe shpenzimet e kryera prej tij dhe personave të lidhur me të – si dhe ka 
rezultuar me balancë financiare pozitive për të gjithë periudhën që i është nënshtruar 
hetimit administrativ. 

Për aspektin profesional Komisioni e konsideron “të aftë” gjyqtarin Sandër Simoni 
dhe konstaton se në denoncimet e kryera nga publiku nuk janë gjetur prova apo 
indicie. 

Trupa gjykuese e KPK që kreu procesin e rivlerësimit për gjyqtarin Simoni përbëhej 
nga Brunlida Bekteshi kryesuese, Olsi Komici Relator dhe Roland Ilia anëtar. 

Edmond Hoxhaj është gazetar i Rrjetit Ballkanik për Gazetari Investigative në 
Shqipëri. Ai ka punuar më herët për gazetën “Shqip”. Ai ka përfunduar studimet në 
Universitetin e Tiranës në degën Gjuhë-Letërsi. Hoxhaj ka punuar që nga viti 2001 
në disa media të shkruara, ku ka mbuluar çështjet e aktualitetit dhe të drejtësisë. 

 


